
We mer im Garte im Zäut dörfe pfuuse
und üs abem Fröschbsuech gruuse,
we mer Charte statt Ufsätz schrybe
u am Aabe lang dörfe ufblybe
we ds Aalege am Morge ganz schnäll geit
u der Papa bim Ruedere i See ynegheit,
de isches Summer, sunneklar:
di schönschti Zyt im Jahr!

We unger de Stifu d Bletter raschle
u mer mit Chegele Tierli baschtle,
em Abwart sy Bletterhuuffe verstampfe
u Vermicelles mit viu Nydle mampfe,
we mer mit Fäudstächer u Rägehose
de Hirsche bim lute Röhre zuelose,
de isches Herbscht, das isch klar:
di schönschti Zyt i Jahr!

We der See zur Yschbahn gfriert
un e Schneemaa der Garte verziert
Güeziteig schnouse statt bim Bache unterstütze
u Manderindlisaft i d Flamme yne sprütze,
we der Samichlous wett zue der cho
mit em Schlitte u nid mit em Velo,
ändlech ischs Winter, wunderbar:
di schönschti Zyt im Jahr!

J. Bernard
Schönschti Zyt im Jahr

S. Schranz

